
Leef jy selfgerig of Godgerig?

Liturgie

Votum en Groetseën

Ps 33:1,2,9 (bl.157)

Geloofsbelydenis

Wet

Gebed

Sb. 9-3:1,2 

Skriflesing en prediking

Ps. 23:1,2,3 (bl. 107)

Nagmaalviering

Ps. 145 (bl.696)

Gebed

Liefdegawe

Psalm. 146:1,6 (bl. 702)

Seëngroet

Sing van AMEN

Skets

Teks: Jakobus 4:13-17

Ons vier vanoggend nagmaal. Wanneer ons die brood eet en die wyn drink, word die brood en wyn deel van ons liggame. Hiermee word gesimboliseer dat ons deel is van Christus.  Sien ons hierdie “deel-wees-van-Christus” in ons lewens elke dag?  Watter tipe lewe leef jy

ŉ Selfgerigte lewe

In Jakobus 4:13 lees ons van een tipe lewe wat ons kan leef.  Dit is die selfgerigte tipe lewe.  Met hierdie tipe lewe fokus jy op jouself en jou eie vermoëns – jy leef selfgerig.  Met hierdie tipe lewe probeer jy self jou eie sukses verseker.

Duidelik is hierdie tipe lewe verkeerd, maar hoe dikwels dink en tree ons nie hiervolgens op nie? Hoe dikwels kyk ons maar net in ons eie situasie vas en voel verlore omdat ons nie voel dat ons die krag het om enigiets te doen nie.

ŉ Godgerigte lewe

In Jakobus 4:15 leer ons van ŉ ander tipe lewe wat ons kan leef (nagmaal wys ons daarop dat ons eintlik reeds hierdie lewe leef). Hierdie tipe lewe is nie selfgerig nie maar Godgerig.  Met hierdie lewe ken jy jou eie swakheid, maar ken jy ook God se krag en is jy bewus van die noodsaak van sy seënende bystand. En verder, omdat jy bewus is dat Hy daagliks jou bystaan, kan jy moeilike take met blymoedigheid uitvoer, want jy weet jy is nie alleen nie.

Gebruik vanoggend nagmaal en versterk jou in die wete dat jy in die Here deel en dat God elke dag met jou is.  Onthou dit in die week wat voorlê – ook wanneer jy moeilike dinge moet doen.

Preek

Geliefdes in ons Here Jesus Christus

Hier langs my is die tafel gedek.  Alles is gereed vir ons nagmaalviering later vanoggend.  Om nagmaal te vier is 'n opdrag van ons Here Jesus Christus.  In 1 Korintiërs 11:23-25 haal Paulus ons Here Jesus aan wat 
· oor die brood gesê het: “Neem, eet; dit is my liggaam wat vir julle gebreek word; doen dit tot my gedagtenis.”   
· Oor die wyn sê Hy (en let op dat die hierdie woorde nie net van toepassing was op daardie een geleentheid toe Jesus die nagmaal saam met sy dissipels ingestel het nie).  Hy sê: “Hierdie beker is die nuwe verbond wat deur my bloed beseël is.  Gebruik dit elke keer as julle daaruit drink tot my gedagtenis.”
Duidelik wil Jesus dat ons met die viering van die nagmaal aan Hom dink en aan wat Hy gedoen het:  sy liggaam wat gebreek is, en sy bloed wat gevloei het.  Kom ons kyk in hierdie preek na een rede hoekom dit nodig is dat Jesus wil hê dat ons gereeld aan Hom dink deur nagmaal te vier.

Gemeente, in Jakobus 4:13-17 leer ons van twee tipes mense.  

Die eerste tipe mens 

word in vers 13 beskryf as iemand wat 'n spesifieke lewensingesteldheid het.  Die persoon sal bv. sê: “Ek gaan more na daardie stad toe.  Ek gaan ŉ jaar lank daar bly, sake doen en geld maak.”
Luister ons op die oor af na hierdie woorde, dan klink dit amper normaal.  Is dit nie maar soos ons elke dag praat nie.  Al wat dalk bietjie snaaks klink is die feit dat die persoon ŉ jaar in die vreemde stad gaan bly.  Verstaan ons egter meer van die ekonomie van die tyd toe Jakobus s6 brief geskryf het, dan klink selfs hierdie ook nie meer so snaaks nie:

In daardie tyd het ŉ handelaar al sy handelsware met hom saamgeneem.  Met sy kamele het hy dan vertrek en in ŉ verafgeleë dorp sy handelsware gaan verkoop.  Met die geld wat hy vir sy ware gekry het, het hy dan weer ander goedere daar gekoop en weer vandaar vertrek om by ŉ ander stad daardie handelsware te gaan verkoop.  Om sy besigheid in een stad af te handel kon maklik ŉ jaar geduur het.
Baie van die vroeë Christene was handelaars wat op hierdie wyse gewerk het  Deur gedurig op reis te wees, het ook gehelp met die uitdra van die evangelie.  Dit is nou juis met hierdie tipe Christen wat Jakobus in ons teks praat.  
Jakobus praat hard, want hy moes ŉ daadwerklike probleem uitwys wat bestaan het.  Die probleem was die volgende:  in hul geloofslewe het daardie handelaars gesê dat hulle Christene is wat in die Here glo, maar in hul dag tot dag bestaan is min van daardie geloof in God gesien.  
Vandag beleef ons nog dieselfde.  Soms hoor mens by die kerk hierdie woorde:  dit was nou ŉ mooi preek en dit was lekker hier by die kerk, maar more moet ons weer terug na die werklikheid daarbuite.

Wat is die probleem?  
Ons maak ŉ skeiding tussen ons geloof en ons lewe.  Een dag van die week maak ons tyd vir ons geloof.  Die ander dae van die week leef ons asof Sondag nooit bestaan het nie.  Ons godsdiens het nie ŉ invloed op ons lewe van elke dag nie!
Geliefdes, kom ons wees elkeen maar baie eerlik.  Is hierdie aanklag wat Jakobus teen die vroeë Christen-handelaars gehad het nie ook waar vir ons vandag nie.  Ons sê ons glo in die Here, ons gaan selfs soms Sondag kerk toe, maar verder is niks van die Here in ons lewens te sien nie, en ons dink nie eers aan Hom terwyl ons met die dinge van elke week besig is nie.  

· In die week lyk ons maar net soos alle ander mense.  

· In die week dink en redeneer ons maar net soos alle ander mense.  
· Die verskil tussen ons wat gelowiges is, en ongelowiges is glad nie sigbaar nie en bestaan nie eens nie!

Nou ontstaan ŉ verdere probleem:  
Omdat ons van die Here vergeet en slegs op ons eie vermoëns staatmaak, kan ons te veel van ons self begin dink.  In vers 16 sê Jakobus dat ons te seker van onsself kan raak en begin grootpraat.
Hierdie aantyging klink erg, maar dit is waar, Broers en Susters! Seker die beste bewys van die waarheid van hierdie aantyging vind ons amper 100 jaar gelede by die bou van ŉ skip.  
· Die Titanic was die grootste en luuksste passasierskip wat nog gebou is.  
· Die Titanic het ook oor die beste dryfvermoëns beskik van enige skip wat nog ooit gebou is.  
· Daar is gespog en grootgepraat dat die Titanic nooit sou sink nie.
Twee dae nadat die Titanic op haar eerste vaart vertrek het, op ŉ windstil nag sonder enige storms, het die Titanic met ŉ ysberg gebots en binne drie ure het die onsinkbare skip gesink!  Meer as 1500 mense het gesterf.
Kom ons dink mooi na oor wat hier gebeur het.  
· Die mens het ŉ besondere prestasie behaal.  
· Die beste wetenskaplike vermoëns is ingespan en geen geld is gespaar nie om die beste skip moontlik te bou.  
· En toe die skip gebou is, is begin spog in eie vermoëns.  
· Binne drie ure is die vergeefsheid van hierdie spog en roem in eie vermoëns aangetoon.

Ja, om te roem in eie vermoëns is gevaarlik.  Jakobus toon dit baie duidelik in vers 14 aan as hy sê: “Julle wat nie eers weet hoe julle lewe more sal wees nie!  Julle is maar ŉ damp wat ŉ oomblik verskyn en sommer weer verdwyn.” Jakobus vergelyk ons lewens en dit wat ons bereik met mis.  Die een oomblik is ons en dit wat ons bereik daar.  Die volgende oomblik het dit verdwyn.

Gemeente, die geskiedenis van die Titanic het die gevaar van ŉ roem in eie vermoëns bewys.  Maar weet julle, ons kan in onsself roem en spog sonder dat ons dit besef.  Ons kan op die volgende maniere in onsself begin roem en spog sonder dat ons dit besef:
· Wanneer ons ons gesondheid as vanselfsprekend aanvaar:  Dan is ons die mense met die verstand en die krag en die vermoëns om dinge te doen.  
· Sou ons skielik ons gesondheid verloor (sou ons byvoorbeeld skielik ŉ hartaanval of beroerte kry) kom ons baie vinnig agter dat ons nie meer kan doen wat ons vroeër as vanselfsprekend aanvaar het nie.
· Wanneer ons dalk ook te veel op ons opleiding en sertifikate en spesialiskennis roem:  
· Regstellende aksie kan maak dat ons vaardighede nie meer erken word nie.  
· Sou ons dalk skielik verlam raak, of blind raak, kan ons ook nie meer doen wat ons vroeër gedoen het nie.
Hierdie is maar net twee voorbeelde.  Baie duidelik toon dit aan dat ons eintlik maar net soos mis is.  Ons is nie werklik iets besonders nie.  Die een oomblik is ons nog hier en is ons iets.  Die volgende oomblik kan ons soos mis voor die son verdwyn en is ons niks.
Broer en Suster, om vanaf ŉ vertroue en roem in eie vermoëns te val tot by ŉ besef dat jy eintlik niks is nie, is baie traumaties.  Daarom moet ons waak om te vertrou en te roem op eie vermoëns.  Jakobus wys ons in ons teks ook hoe ons dit moet doen.  Hy doen dit deur te verwys na 

ŉ tweede tipe mens.
Die tweede tipe mens is die mens wat volgens vers 15 sê: “As die Here wil, sal ons lewe en sal ons dit of dat doen.”
Hierdie tipe mens maak nie sommer eie aannames oor wat hy of sy in die toekoms wil doen nie.  
· Hierdie mens is baie bewus daarvan dat sy of haar lewe totaal in die hand van die Here is.  
· Hierdie persoon weet dat hy of sy soos mis is wat skielik kan verdwyn.  
· So ŉ persoon is bewus daarvan dat hy of sy volledig onder die beskikking van God is en niks kan doen of geen prestasie bereik as God se ondersteuning en bystand nie daar is nie.  
Mag ons hierdie tweede tipe mens wees!

Gemeente, wanneer ons hierdie tweede tipe mens is, 
· dan is ons deurlopend bewus van God se teenwoordigheid.  

· Dan weet ons dat ons niks kan bereik as God se seën nie op ons rus nie.
· Dan weet ons dat ons nie op ons eie kragte en prestasies en vermoëns kan staatmaak nie.

· Dan moet ons bewustelik ons afhanklikheid van die Here soek.

En juis hierin vind ons die waarde van gereelde deelname aan die nagmaal.  

Wat gebeur tydens nagmaal?  

Ons eet brood en ons drink wyn.  Reeds vroeër in hierdie preek het ons gehoor dat Jesus gesê het dat die brood ons moet herinner aan sy liggaam wat aan die kruis vir ons gebreek is.  Die wyn herinner ons aan sy bloed wat aan die kruis vir ons gevloei het.

Nou, wanneer ons die brood eet en die wyn drink, gaan die brood en wyn in ons liggame in.  Die brood en wyn word deel van ons liggame.  

· Hiermee word gesimboliseer dat ons deel in dit wat Christus aan die kruis vir ons gedoen het.  

· Omdat God self hierdie sakrament vir ons gegee het, en die nagmaal nie deur mense uitgedink is nie, simboliseer die nagmaal nie net hierdie waarheid nie, maar bevestig die nagmaal ook hierdie waarheid: so seker as wat ons die brood eet en die wyn drink, so seker deel ons in Christus.

Geliefdes, Christus is die Seun van God.  Wanneer ons deel het in Christus (dit wat die nagmaal ons immers leer) dan is ons ook kinders van die Vader.  As kinders weet ons dat ons Vader ons liefhet en vir ons sorg.  Daarom dat ons maar doelbewus afhanklik van Hom mag wees.

Wat beteken dit om afhanklik van die Here te wees?

Om bewustelik afhanklik van die Here te wees, beteken in die eerste plek:

Jy het ŉ absolute afhanklikheidsbesef van God.  
· Jy weet dat jy niks, maar niks uit jouself kan doen nie.  
· Jy is maar te bewus van jou eie swakheid en nietigheid.  
· Jy ken jou swakhede en weet jy kan misluk.

Tog is dit ŉ positiewe absolute afhanklikheid.  
· Jy weet die Here is deur Christus jou Vader in die hemel en hy sorg vir jou.  In alles wat jy aanpak sal Hy as Vader jou ook bystaan en versorg.

Om bewustelik afhanklik van die Here te wees, beteken in die tweede plek:

Jou positiewe afhanklikheid van die Here veroorsaak ŉ heilige selfversekerdheid.  Heilig in die sin dat jou selfversekerheid nie in jouself gesetel is nie, maar in die Here omdat jy weet Hy jou bystaan.

Hierdie heilige selfversekerdheid vanweë jou positiewe afhanklikheid van die Here keer ook dat jy swartgallig of pessimisties oor die toekoms raak.  Jy weet God is in beheer van jou toekoms.  Jy werk met Hom mee.

Aanmoediging en aansporing

Geliefdes, 

· ons gaan nou aan die nagmaalstafel aansit.  

· Ons gaan deel in Christus se liggaam en bloed.  

· Ons gaan opnuut bevestiging kry dat ons deur Jesus kinders van die hemelse Vader is.  
Weet dat jou Vader jou lewe in sy hande vashou.  Weet dat Hy vir jou sorg.  

Ja, jy het ŉ verantwoordelikheid.  Jy moet beplan.  Jy moet planne maak vir jou besigheid en jou werk en jou lewe.  Moet egter nie jou planne maak sonder om rekening te hou met die planne van jou hemelse Vader vir jou lewe nie.
· Wanneer jy God buite rekening hou wanneer jy jou planne maak, gaan jy hard terugkom aarde toe.  Hierdie wete wek onrus en onvrede in ons harte.  Ons vra dan gedurig die vraag: “Wat as?”
· Maar wanneer jy met God rekening hou, wanneer jy jou planne maak en uitvoer in onderworpenheid aan sy wil, dan sal jy ware rustigheid en vrede kan hê.  Jy weet immers dat wanneer die “Wat as?” gebeur, jy steeds stewig in die hande van jou hemelse Vader vasgehou word.
Ja, jy word stewig vasgehou, want jy deel in Jesus Christus.  
Gebruik vanoggend nagmaal en versterk jou in die wete dat jy in die Here deel en dat God elke dag met jou is.  Onthou dit in die week wat voorlê – ook wanneer jy moeilike dinge moet doen.  
Wanneer jy dan planne maak, dink aan nagmaal en bid vir God se bystand en seën op jou planne.  So sal jy seker wees dat jou planne nie maar net ŉ damp is wat weer verdwyn nie, maar dat jy geanker is in God wat elke dag met jou is waar jy ook al gaan.
AMEN

